
A ti recorro, e spero in quelle forçe

Che me pœuran dro danno resarçî,

E se de lô gh'è zà chi ben s'accorse,

Spero per lô, che a degghe a mi riuscî:

Tanto è dâ adosso a chi da ro ben storçe,

Quanto aggiuttá chi vœu ben fâ, e ben dî.

Ti che ro Regno a ri empj ti hæ levaoù

A mi ti ro pœu dá dall'átro laoù.

Ma se ra nostra fê, chi è de desfronto

Nò te lascia sentî ra mæ preghera,

Perchè me degghe andâ ben questo conto

Sciù ra fede, ch'ho in ti, ro mæ cœu spera:

Ti fæ un gran ben con dáme aggiutto pronto,

E ro sa quello Dio, chi è cosa vera

Per tutti. Ma per dâme quest'aggiutto,

Senti ro caxo mæ comme o l'è brutto.

Mi son Figgia d'un Ræ dîto Arbilan

Che dro bello Damasco era Patron,

Perchè de sposarizj o dè ra man

A quella de chi o l'era de raxon:

Cariclia sta mæ moære a l'undeman

Dro mæ nasce a morì: onde mi son

Arrestâ lì zenziggia Pettanûa

Orfana squæxi primma, che nasciûa.

Ma non eran passæ çinque agni appeña

Dro mæ nasce, e dra morte de mæ moære,

Che (foscia a fâ con lê perpetua çeña)

Partì da questo mondo ascì mæ Poære,

E o me lasciò figgiœura de tâ meña

A un mæ Barba, credendo pû che voære

L'amô dro sangue a fá, ch'o se curasse

De mi, tanto che grande o m'allevasse.

Piaggiaoù, ch'o l'ebbe sto mæ Barba cura

De mi, o me demostrava tanto amô,

Che pareiva, che in lê ciù, che natura

Operasse de zelo ro fervô:

O che o mostrasse aveì tanta premura

Pe re sò male fin, quello treitô,

O che o m'avesse tanta caritæ

Per fáme de sò figgio ra meitæ.

Mi vêgni grande, e ro sò figgio ascì:

Ma lê o fu sempre pelle de Tamburo,

Ninte de boña meña o riuscì,

Solo che o l'era un naso drîto, e duro,

Tutto desgarbo, comme un zavalì

Brutto porco vestîo de veluro,

Desciôto, impertinente, pendinetto,

Sâsa vera passâ a ro çiassetto.

Aoura a sta casanetta chi d'Aosto

Mariâ me vorreiva ro mæ Tatta,

E perchè ghe premeiva a tutto costo,

Cæro ciù d'uña votta o me ne tratta:

Mi ch'averæ piggiaoû primma ro mosto

D'un serpente spremûo dent'ra çavatta,

Ciù tosto, che piggiá questo zeveggio

Dro diavo passaoù pe ro çerneggio.

